
O teatro de fins do XX e comezos do XXI. Temas e autores dos 80 e dos 90. Dramaturgos, tendencias e compañías actuais máis 
relevantes.

Nos anos 70 inícase o gran cambio político e social que conducirá ao final da Ditadura. A partir de 1975, o restablecemento da normalidade democrática traerá consigo a recuperación do uso do galego na vida pública, o seu recoñecemento como lingua oficial e a súa entrada en ámbitos coma as institucións de goberno, o ensino ou os medios de comunicación, coa conseguinte restauración da súa dignidade e a súa consideración plena como lingua de cultura. Estas novas circunstancias, unidas á liberdade de expresión, reflíctense na obra dos escritores de finais de século.
No campo do teatro, salientamos a modernización sen precedentes que se dá a partir do ano 1973 e a primeira Mostra de Teatro de Ribadavia, punto de referencia histórico para a definitiva consolidación do teatro galego como xénero literario á vez que como industria cultural. Desde ese momento prodúcese un desenvolvemento continuado, con proliferación de festivais, concursos e compañías e a aparición de salas e de circuítos teatrais estábeis.

Trazos caracterizadores desta evolución:

- O autor vincúlase decididamente ao feito teatral indo cara á profesionalización do sector. Isto farase máis doado nas décadas seguintes grazas ao desenvolvemento dos medios audiovisuais, tan estreitamente ligados ao teatro, nomeadamente a televisión e o cine.

- A cotío, as mesmas persoas comparten as tarefas de escritor, director, actor... Nesta medida, dilúese a figura do autor, pois en moitos casos son as mesmas compañías as que crean os textos dos seus espectáculos de xeito colectivo.

- Continúa a tendencia á renovación formal e de contidos iniciada no período precedente, de xeito que o abano de propostas temáticas e formais se abre ata abranxer todos os xéneros: teatro épico, psicolóxico, comedia, farsa, musical, teatro infantil...

- Organízanse numerosos festivais e mostras que seguen a estea da de Ribadavia; nalgúns casos, son festivais especializados en xéneros, coma o cómico ou o infantil.

- Función dinamizadora da escola, tanto participando como público nas actuacións como no achegamento do alumnado ao feito teatral a través dos grupos de teatro escolares.

- Convócanse premios e certames literarios que animan á escrita de textos.

- Aparecen coleccións de textos teatrais (por exemplo, os Cadernos da Escola Dramática Galega ou a Biblioteca do Arlequín), se ben aínda hoxe segue a ser unha eiva a práctica inexistencia de coleccións de teatro dentro das producións das editoriais.

- Trátase de crear unha rede de salas que permita espallar o teatro por todo o país; debido aos aspectos económicos que conleva, é unha necesidade aínda sen resolver.

Característica importante do teatro actual é a proliferación de compañías teatrais:

En 1984 fúndase o Centro Dramático Galego (CDG), que terá o obxectivo de normalizar a actividade teatral so o amparo da Xunta de Galicia a través da representación de autores galegos clásicos e actuais e mais de textos universais. No seu contorno créanse compañías privadas que aspiran a traballar nun marco de estabilidade, como Artello, Ítaca, Sarabela, Matarile, Teatro do Atlántico, Teatro de Ningures, Teatro do Morcego, Chévere...
En 1990 créase o Instituto Galego das Artes Escénicas e Musicais (IGAEM), arredor do cal se seguen multiplicando as compañías, como Áncora, Ollomol-Tranvía, Librescena... ata un total de corenta e seis que aparecían rexistradas no ano 2000.
Podemos diferenciar dúas etapas na historia do teatro galego contemporáneo: a promoción dos 80 e a promoción dos 90 e comezos do século XXI, se ben é innegábel a continuidade que se dá entre ambas etapas.

Dentro dos autores de máis relevancia na actualidade, facemos un primeiro apartado cos membros do coñecido como grupo de Ribadavia ou xeración Abrente:
MANUEL LOURENZO (Ferreira de Valadouro, 1943). As súas obras seguen tres liñas: a clásica ou mítica, con pezas como Traxicomedia do vento de Tebas namorado dunha forca e Electra; a histórica, con Xoana e Erros e ferros de Pedro Madruga; a do “teatro inmediato”, con O avión paranoico e O circo da medianoite.
EULOXIO RODRÍGUEZ RUIBAL (Ordes, 1945) é autor de Zardigot e O cabodano, dúas visións esgazadas da existencia con elementos simbólicos e técnicas cinematográficas, e outras obras de compromiso político como Azos de esguello ou Maremia.
ROBERTO VIDAL BOLAÑO (Santiago de Compostela, 1950-2002) escribiu obras como Laudamuco, señor de ningures, Agasallo de sombras e Saxo tenor. Caracterízase por introducir temas, técnicas e personaxes da nosa dramaturxia popular e por transmsitir unha visión crítica e irónica da realidade.

Nos autores da promoción dos 80, malia a diversidade de propostas, percíbense algúns trazos característicos:

- dimensión simbólica das súas obras;

- tendencia ao culturalismo;

- tendencia ao afastamento da realidade inmediata;

- frecuente recurso ao metateatro;

- actitude crítica, humor e ironía.

Algúns autores deste período: Miguel Anxo Fernán Vello, Inma A. Souto, Luísa Villalta, Joâo Guisam, Xesús Pisón, Antón Reixa, Roberto Salgueiro, Manuel Guede...

En canto á promoción dos 90 e comezos do século XXI, achamos:

- maior implicación co xénero teatral e, polo tanto, maior profesionalización;

- intertextualidade con obras da literatura universal;

- revisión da tradición autóctona;

- revisión de modelos xenéricos, con primacía da comedia;

- redución da carga de trascendencia en favor de linguaxes máis comunicativas.

Os escritores máis relevantes son: Miguel Anxo Murado, Lino Braxe, Francisco Souto, Cándido Pazó, Xavie
